Na osnovu čl. 10. i člana 12.  Zakona o udruženjima i fondacijama Bosne i Hercegovine         ( „Službeni glasnik BiH“, br.32/01 i 42/03, Osnivačka skupština Udruženja linijskih pilota u Bosni i Hercegovini, u prostorijama B&H Airlines-a, ul. Kurta Schorka, Sarajevo, na sjednici održanoj 06.08.2007.godine, donijela je:

S T A T U T
Udruženja linijskih pilota u Bosni i Hercegovini
I
OPŠTE ODREDBE

Član 1.
Udruženje linijskih pilota u Bosni i Hercegovini je osnovano Odlukom o osnivanju usvojenom u skladu sa Zakonom o udruženjima i fondacijama Bosne i Hercegovine, na Osnivačkoj skupštini održanoj dana 06.08.2007. godine.






Član 2.

Ovim statutom u skladu sa Zakonom uređuje se:

· naziv i skraćeni naziv Udruženja i adresu Udruženja,

· ciljeve Udruženja,

· postupak za primanje i isključivanje članova,

· organe Udruženja, način na koji se biraju, ovlaštenja koja imaju, kvorum i pravila glasanja, trajanje mandata, lice ovlašteno da sazove skupštinu, uslove i način raspuštanja, odnosno prestanak rada,

· pravila za ostvarivanje, korištenje i raspolaganje sredstvima Udruženja, kao i organ koji je ovlašten za nadzor nad korištenjem tih sredstava,

· javnost rada Udruženja,

· postupak za izmjene i dopune Statuta, ovlaštenja i način donošenja drugih općih akata,

· opis, oblik i sadržaj pećata,

· zastupanje Udruženja,

· uslove i postupak za pripajanje, razdvajanje, transformaciju ili raspuštanje odnosno prestanak rada Udruženja, uključujući i poseban kvorum i postizanje kvalifikovane većine u postupku glasanja,

· postupak za raspolaganje preostalom imovinom i drugim sredstvima u slučaju raspuštanja ili prestanak rada Udruženja,

· i druga pitanja od značaja za organizaciju i djelovanje Udruženja.

Član 3.
Udruženje je nevladina, nepolitička i neprofitna organizacija, koja na principu slobodnog i dobrovoljnog pristupanja u članstvo Udruženja, okuplja svoje članove, radi razvoja i unapređenja stručnog rada u oblasti avijacije- zrakoplovstva, kao i pilotske profesije u Bosni i Hercegovini.
Udruženje ima svojstvo pravnog lica sa pravima, obavezama i odgovornostima u skladu sa Zakonom i ovim Statutom, koje stiče upisom u registar kod nadležnog organa.

Udruženje u pravnom prometu nastupa samostalno u svoje ime i u okviru svojih pravnih mogućnosti će obavljati pravne poslove.

Za obaveze u pravnom prometu Udruženje odgovara svojom cjelokupnom imovinom – potpuna odgovornost.
II
NAZIV, SKRAĆENI NAZIV I SJEDIŠTE UDRUŽENJA
Član 4.

Naziv Udruženja je
Udruženje linijskih pilota u Bosni i Hercegovini
Удружење линијских пилота у Босни и Херцеговини

      
Udruga linijskih pilota u Bosni i Hercegovini

Skraćeni naziv Udruženja je:



ALPAB – АЛПАБ – ALPAB

Naziv Udruženja na engleskom jeziku glasi:

Association of Airline pilots in Bosnia and Herzegovina
Skraćeni naziv Udruženja na engleskom jeziku je :  

ALPAB 






Član 5.

Sjedište Udruženja je u Sarajevu, ulica Esada Karađozovića broj 4.






Član 6.

Udruženje može promijeniti svoj naziv i sjedište.

Odluku o promjeni naziva i sjedišta donosi skupština Udruženja nadpolovičnom večinom svih članova Udruženja.

Odluka o promjeni naziva i sjedišta ne može se donijeti bez izmjena Statuta.
III
CILJEVI  UDRUŽENJA
Član 7.

Ciljevi i djelatnosti udruženja su:
· da udruži sve linijske pilote u zaštiti njihovih vitalnih interesa;

· da zaštiti interese svojih članova u aviokompanijama u Bosni i Hercegovini, kao i da utiče na poboljšanju uslova, sigurnosti i svih drugih aspekata profesionalnog rada u kompanijama;
· pokretanje inicijative da se zakonskom i drugom pravnom regulativom utvrde optimalniji uslovi za zaštitu pilota i bezbjednost vazdušne plovidbe, kao i na pitanjima obrazovanja avijacijskih – zrakoplovnih stručnjaka;

· organizovanje web stranice o djelovanju udruženja i ostvarenje komunikacije putem Interneta;

· organizovanje i održavanje stručnih sastanaka, seminara, radionica, okruglih stolova i drugih edukativnih sadržaja iz oblasti avijacije – zrakoplovstva;

· utvrđuje kriterije i dodjeljuje priznanja i nagrade za ostvarene rezultate u oblasti avijacije – zrakoplovstva;
· promovira važeću etiku, informiše i održava visok standard znanja i profesionalne efikasnosti medu pilotima u Bosni i Hercegovini i drugim osobljem uključenim u rad različitih zrakoplovnih službi;

· radi na priznavanju odgovarajućeg statusa zvanja profesionalnih – linijskih pilota

· izdavanje brošura, letaka, biltena, knjiga i drugih publikacija radi promovisanja djelatnosti udruženja;

· čuvanje i njegovanje zrakoplovnih vrijednosti i kulture;
· razmjena iskustava, saznanja i informacija sa srodnim udruženjima u zemlji i inostranstvu.
Član 8.
Utvrđene ciljeve Udruženje ostvaruje na način određen Zakonom, ovim Statutom i drugim opštim aktima Udruženja.
Za obavljanje svoje djelatnosti iz člana 7. Ovog statuta Udruženje može imati svoje urede, kancelarije, podružnice i sl.) izvan svog sjedišta ( centrale ) na cijelom području Bosne i Hercegovine.

Odluku o otvaranju oranizacionih oblika iz stava 2. Ovog člana donosi skupština Udruženja. Odlukom iz prethodnog stava se uređuje naročito: naziv i sjedište, broj izvršilaca, način obavljanja statutarne djelatnosti, te druga pitanja koja se odnose na njihov rad.






Član 9.

Udruženje djeluje na cijelom području Bosne i Hercegovine.







Član 10.
Udruženje obavlja srodne privredne djelatnosti koje su neposredno povezane sa ostvarivanjem osnovnih statutarnih ciljeva i aktivnosti Udruženja iz člana 7. Ovog statuta ( izdavačka djelatnost), s tim da se cjelokupna ostvarena dobit reinvestira u osnovne neprofitne statutarne aktivnosti Udruženja ( održavanje seminara, stručnih sastanaka itd.)

Za obavljanje nesrodnih privrednih djelatnosti koje nisu povezane sa statutarnim ciljevima i aktivnostima, Udruženje može obavljati samo preko posebno osnovanog pravnog lica u skladu sa Zakonom.
IV
POSTUPAK ZA PRIMANJE I ISKLJUČIVANJE ČLANOVA UDRUŽENJA
Član 11.
      Svojstvo člana Udruženja može steći svako fizičko  lice, državljanin Bosne i Hercegovine,koji posjeduju Profesionalnu Pilotsku dozvolu ( Commercial Pilot Licence) ili ATPL izdatu od civilnih vazdušnih vlasti Bosne i Hercegovine ili druge članice JAA i zaposlen je u kompaniji za civilni zračni saobraćaj, i ako prihvata ciljeve i Statut Udruženja, činom potpisivanja pristupnice u Udruženju na principu dobrovoljnosti pod uvjetima utvrđenim Zakonom i ovim statutom.

Osnivači stiču svojstvo člana Udruženja danom registracije.

     Članovi Udruženja su:
1. redovni,

2. pridruženi,

3. počasni,

1. Redovnim članom: 

-
može se postati ako posjeduje važeću dozvolu profesionalnog pilota ( CPL, ATPL), izdatu od civilnih vazdušnih vlasti Bosne i Hercegovine ili druge države članice JAA i zaposlen je u kompaniji za civilni vazdušni saobraćaj.


-
redovnim članom se može postati i ako je posjedovao dozvolu profesionalnog pilota i     zaposlen je u kompaniji, a važnost dozvole je istekla zbog privremenog ili trajnog gubitka zdravstvenog kriterijuma ili isticanja dozvole koja nije nastala odgovornošću zaposlenog.

2. Pridruženim članom: 
se postaje ako je osoba doprinijela radu udruženja i to odlukom Skupštine Udruženja na prijedlog UO. Pridruženi član ima pravo prisustva, ali nema pravo glasa.
3. Počasnim članom:  

-   može postati onaj koji je svojim radom stekao lične zasluge za rad i promociju Udruženja. Počasnog člana bira Skupština Udruženja na prijedlog Upravnog odbora. Počasni član nema pravo glasa. 
 Član 12.
Svi članovi imaju pravo da biraju i da budu birani u organe udruženja. Iznimno ovom pravilu je sukob interesa koji se može pojaviti i naškoditi interesu Udruženja. Shodno tome redovni član Udruženja ne može istovremeno obavljati i funkcije unutar menadžmenta kompanija (menadžeri) niti biti zaposleni u državnim, zrakoplovnim institucijama. Ova odluka se donosi, radi zaštite neutralnog, profesionalnog rada udruženja i pružanju što kvalitetnije pomoći svojim članovima. Ako član za vrijeme članstva  bude postavljen na neku od ovih funkcija ili se želi učlaniti, a već je odgovorna osoba u nekoj od kompanija ili državnih zrakoplovnih ustanova, za vrijeme tog perioda član je dužan da i dalje izmiruje svoje obaveze, sa pravom glasa na skupštini i pravom da predlaže članove na funkcije unutar Udruženja, ali ne i da bude biran na funkcije u Udruženju. Odluku o sukobu interesa potvrđuje Upravni Odbor na prijedlog udruženja. Član koji se nalazi u sukobu interesa ima pravo na žalbu na odluku Upravnog Odbora, Skupštini čija je odluka konačna.

Član 13.
      Prava i dužnosti i odgovornosti članova Udruženja su:
1. da učestvuju u radu Udruženja;

2. da biraju i da mogu biti birani u organe Udruženja;

3. da daju primjedbe, prijedloge i sugestije za rad Udruženja;
4. da odlučuju u radu organa Udruženja čiji su član;
5. da se zalažu za namicanje sredstava za programe Udruženja;
6. da se pridržavaju ovog Statuta, odluka, zaključaka i preporuka organa Udruženja;

7. da čuvaju čast, dostojanstvo, ugled i interese Udruženja.
Član 14.

Članstvo u Udruženja prestaje:

1. dobrovoljni istupom iz Udruženja,
2. isključivanjem zbog teže povrede pravila Udruženja,

3. usljed duže neopravdane pasivnosti u radu Udruženja
4. prestankom rada Udruženja

5. neplaćanjem članarine 3 mjeseca uzastopno.
         Član 15.
Svaki član Udruženja može istupiti iz Udruženja na osnovu pismene izjave o istupanju koju dostavlja Upravnom odboru Udruženja.

Kao dan prestanka članstva u Udruženju smatra se datum prijema izjave o istupanju.






         Član 16.

Član Udruženja koji grubo krši Statut Udruženja, ne izvršava svoje obaveze prema Udruženju ili svojim postupcima nanosi štetu Udruženju ili narušava ugled Udruženja može biti isključen iz Udruženja.

Prije donošenja odluke o isključenju, član Udruženja mora biti pismeno obaviješten o prijedlogu za isključenje, kao i razlozima zbog kojih se predlaže isključenje.

Odluku o prestanku svojstva člana Udruženja donosi Upravni odbor.

Član koji je nezadovoljan odlukom iz prethodnog stava može uložiti prigovor skupštini Udruženja u roku od 15 dana od dana prijema obavijesti.

Odluka skupštine je konačna.

Opšte odredbe o članstvu

Član 17.
Svaki redovni član udruženja obavezan je da plaća mjesećnu članarinu. 

Članarinu utvrđuje Upravni Odbor posebno odlukom i usklađuje je jednom u periodu od 12 mjeseci..
Član 18.

Osnovni način plaćanja je lično uplačivanje članarine blagajniku Udruženja uz ovjeravanje plaćenog članstva u članskoj knjižici. Ako se ukaže potreba tražit će se i jednostavniji način prikupljanja članarine kroz odbitak od zarade kod obračunskih službi u kompanijama gdje članovi rade.

Član 19.
Članovi su dužni redovno plaćati članarinu mjesečno. Način plaćanja članarine bliže će se utvrditi odlukom Upravnog odbora.

V
ORGANI DRUŠTVA
Član 20.

Organi Udruženja su : 
-
Skupština Udruženja,
-
Upravni odbor Udruženja
-
Predsjednik Udruženja 
1. Skupština
Član 21.

Skupština Udruženja je najviši organ Udruženja, koju čine svi članovi Udruženja.






Član 22.

Skupština Udruženja je nadležna:

-
donosi Statut, izmjene i dopune Statuta i drugih akta Udruženja određenih Statutom,
-
donosi odluku o promjeni naziva i sjedišta i znaka Udruženja,

-
odlučujeno pripajanju, razdvajanju, transformaciji, raspuštanju i prestanku rada, kao i drugim statusnim promjenama udruženja,

-
imenuje i razrješava članove Upravnog odbora Udruženja,

-
utvršuje programske ciljeve Udruženja,

-
imenuje predsjednika Udruženja,

-
donosi odluku o imenovanju lica ovlaštenih za zastupanje Udruženja,

-
donosi odluku o formiranju stručnih timova i drugih radnih tijela Udruženja, a koje se odnose na organizaciju rada i aktivnosti Udruženja,

-
razmatra i usvaja izvještaje koje podnosi Upravni odbor Udruženja,

-
usvaja godišnji program i plan rada Udruženja,

-
donosi finansijski plan Udruženja i usvaja izvještaj o izvršenju finansijskog plana Udruženja,

-
odlučuje o žalbama članova u drugom stepenu,

-
odlučuje o ostalim pitanjima koja nisu stavljena u nadležnost drugih organa Udruženja.








Član 23.
Skupština se sastaje prema potrebi, a najmanje jednom u toku kalendarske godine.

Skupštinu saziva Predsjednik Udruženja najmanje 15 dana prije njenog zasjedanja.

Predsjednik Udruženja je dužan sazvati Skupštinu kada to zahtijeva najmanje jedna trećina članova Skupštine ili kada to zatraži Upravni Odbor Udruženja.

Ako Predsjednik ne sazove Skupštinu u roku od 30 dana, u slučajevima iz prethodnog stava, odluku o sazivanju Skupštine donijeće Upravni odbor Udruženja.







Član 24.

Skupština može punovažno odlučivati ako je prisuta nadpolovična većina svih članova, a odluke se donose nadpolovičnom većinom glasova prisutnih članova Udruženja.

Odluke koje imaju statusni karakter (spajanje, pripajanje, transformacija, prestanak rada Udruženja...) donose se 2/3 većinom svih članova.







Član 25.
Radom Skupštine upravlja Predsjednik Skupštine.

Predsjednik se:

· Stara o organizovanju skupštine i saziva njene sjednice,

· Predlaže dnevni red sjednice,

· Predsjedava sjednicama Skupštine,

· Potpisuje akte donesene na Skupštini,

· Stara se o izvršavanju odluka, zaključaka i drugih akata Skupštine,

· Koordinira rad organa i tijela Skupštine i

· Vrši i druge poslove koje mu odredi Skupština.

Svoje odluke skupština donosi javnim glasanjem.
2. Upravni odbor Udruženja
Član 26.
Upravni odbor Udruženja je izvršni organ Udruženja.

Upravni odbor ima pet članova: predsjednika i četiri člana.

Mandat članova Upravnog odbora traje 4 godine i ne može se uzastopno dva mandata izabrati na mjesto Predsjednika.
Član 27.
Upravni odbor Udruženja svoje sjednice održava jedanput u dva mjeseca, a vanredno po potrebi. Upravni odbor radi na sjednicama, ako je kvorum nadpolovična većina svih članova Upravnog odbora. Punovažne i pravovaljane odluke donose se nadpolovičnom večinom svih  članova upravnog odbora.
Upravni odbor i svaki njegov član pojedinačno su odgovorni Skupštini.

Član 28.

Upravni odbor Udruženja:
1. priprema sjednice skupštine Udruženja,

2. priprema nacrt Statuta, njegove izmjene, dopune i drugih akate koje je donijela skupština,

3. provodi politiku zaključke i druge odluke koje je donijela Skupština, 
4. raspolaže imovinom Udruženja

5. daje prijedloge, mišljenja i inicijative za ostvarivanje ciljeva Udruženja,

6. podnosi godišnji i periodični izvještaj o svom radu skupštini na usvajanje,

7. utvrđuje godišnji i polugodišnji obračun o izvršenju plana prihoda i rashoda Udruženja,

8. priprema analize, informacije i druge materijale za Skupštinu,

9. prati provedbu finansijskog plana rada Udruženja i donosi odluke o upotrebi sredstava,

10. rješava po žalbama članova u prvom stepenu,

11. obrazuje odbore i komisije i radi realizacije postavljenih zadataka Udruženja,

12. obavlja i druge poslove kojima se ostvaruju ciljevi Udruženja u skladu sa zakonom, ovim statutom i drugim aktima Udruženjima.

13. donosi odluku o članarini

Član 29.

Sjednice Upravnog odbora se održavaju po potrebi, a najmanje jednom u dva mjeseca.
Član 30.

Upravni odbor u cjelini i svaki njegov član pojedinačno su odgovorni za svoj rad Skupštini.
Član 31.
Predsjednika Upravnog odbora bira Skupština.
Član 32.
Članovi Upravnog odbora mogu biti opozvani i prije isteka vremena na koje su izabrani i to:

· na sopstveni zahtjev,

· ako ne prisustvuju sjednici Upravnog odbora tri puta uzastopno bez opravdanih razloga,

· ako svojim radnjama u vezi sa radom Upravnog odbora ruše ugled Udruženja,

· i u drugim slučajevima predviđenim Zakonom, ovim Statutom i aktima Udruženja.

Član 33.

Predsjednik Upravnog odbora Udruženja obavlja sljedeće poslove:

· saziva sjednice Upravnog odbora samoinicijativno ili na zahtjev najmanje jedne trećine članova Upravnog odbora i rukovodi njihovim radom,

· stara se o sprovošenju programa rada, odluka, zaključaka i smjernica Skupštine Udruženja,

· stara se o provođenju planova rada Upravnog odbora,

· naredbodavac je za izvršenje plana prihoda i rashoda Udruženja,

· potpisuje akte koje donosi Upravni odbor,

· vrši i druge poslove koje mu odredi Skupština i Upravni odbor.

3. Predsjednik Udruženja
Član 34.
Poslovima i aktivnostima Udruženja upravlja Predsjednik Udruženja, kojeg imenuje i razrješava Skupština, a u skladu sa Statutom.
Predsjednik se imenuje na period od četiri godine, i ne može se uzastopno dva mandata izabrati na mjesto Predsjednika.
Član 35.
Predsjednik Udruženja :   
· Zastupa i predstavlja Udruženje u pravnom prometu,

· Odgovoran je za zakonitost i poslovanje Udruženja,

· Nastupa u odnosima sa trećim stranama,

· Priprema godišnji budžet i dostavlja Skupštini na usvajanje,

· Priprema izvještaj o svom radu i aktivnostima Udruženja i podnosi ga Upravnom odboru,

· Aktivno učestvuje u namicanju sredstava za potrebe Udruženja,

· Izvršava odluke Upravnog odbora,

· Održava stalne kontakte sa javnošću i promoviranje ciljeva udruženja,

· Prati realizaciju finansijskog plana Udruženja,

· Učestvuje u radu organa Udruženja,

· Obavlja i druge poslove utvrđene ovim Statutom i odlukama Skupštine Udruženja.

· Čuva pečat Udruženja.

Član 36.
Predsjednik može biti opozvan i prije isteka vremena na koji je izabran i to:
· na sopstveni zahtjev,

· ako ne prisustvuje sjednici Upravnog odbora tri puta uzastopno bez opravdanih razloga,

· ako svojim radnjama u vezi sa radom ruši ugled Udruženja,

· i u drugim slučajevima predviđenim Zakonom, ovim Statutom i aktima Udruženja.

 Inicijativu o opozivu Predsjednika Udruženja može dati većina ukupnog broja članova Skupštine.





        Član 37.

Sekretar  Udruženja : 


· rukovodi svim poslovima Udruženja,
· vodi zapisnik na sjednicama Upravnog odbora i Skupštine,
· vodi računa o arhivu Udruženja,
· sastavlja dopise, isprave i potvrde,
· stara se o izvršenju odluka i zaključaka Skupštine i  Upravnog odbora Udruženja.

         Za svoj rad odgovara Predsjedniku Udruženja.
 Član 38.

Stručne odbore i komisije, kao i njihove članove bira UO Udruženja, na prijedlog redovnog člana.
VI
SREDSTVA ZA RAD UDRUŽENJA
Pravila za ostvarivanje, korišćenje i raspolaganje sredstvima Udruženja i nadzor.

Član 39.

      Mogući prihodi Udruženja mogu uključivati sljedeće:
· redovne mjesečne članarine prikupljene od svojih članova,

· dobrovoljni prilozi i pokloni javnih institucija, fizičkih i pravnih lica, kako domaćih tako i inozemnih, u gotovini, uslugama ili imovini bilo koje vrste,

· državnih subvencija i ugovora sa državom, javnim institucijama, fizičkim i pravnim licima, kako domaćim, tako i inozemnim,

· prihoda od kamata, dividendi, dobiti od kapitala, zakupnina, honorara i sličnih izvora pasivnih prihoda,

· prihoda stečenog kroz ostvarivanje ciljeva i aktivnosti Udruženja kako je određeno ovim Statutom,

· drugih prihoda stečenih, u skladu sa zakonom i ovim statutom.





Član  40.

       Ostvarivanje, korištenje i raspolaganje sredstvima Udruženja utvrđuje se finansijskim planom (sa pripadajućim prihodima, aktivnostima i utvrđenim prioritetima), kojeg donosi Skupština, na prijedlog Predsjednika Udruženja.

Sredstvima Udruženja raspolaže i koristi Upravni odbor, u skladu sa finansijskim planom.

Član 41.

Nadzor nad korištenjem sredstava Udruženja vrši Skupština.

Skupština je nadležna za kontrolu svih dokumenata, koji se odnose na finansijsko poslovanje, posebno periodičnih, polugodišnjih ili završnog finansijskog izvještaja.

Dokumenta iz prethodnog stava Skupština razmatra na redovnoj godišnjoj, a po potrebi na vanrednoj sjednici Skupštine.

VII
JAVNOST RADA UDRUŽENJA
Član 42.

Rad Udruženja je javan.

Javnost rada Udruženja se ostvaruje na način utvrđen Zakonom i ovim Statutom.

Član 43.
Organi Udruženja su dužni da članovima Udruženja i ovlaštenim predstavnicima sredstava informisanja učine dostupnim podatke, informacije i isprave koje se odnose na rad Udruženja.

Predstavnici sredstava informisanja imaju pravo da prisustvuju sjednicama Skupštine i da izvještavaju o radu tog organa.

Član 44.
Članovi Udruženja imaju pravo da budu redovno informisani o radu svih organa Udruženja.

Za informisanje članova Udruženja zadužen je Predsjednik Udruženja.
Izuzetno, opštim aktom koji donosi Upravni odbor može se utvrditi da pojedine informacije, podaci i isprave, predstavljaju poslovnu tajnu. Istim aktom mogu se utvrditi odgovorna lica za korištenje i zaštitu informacija koje imaju karakter poslovne tajne.

Za poslovnu tajnu ne mogu se odrediti podaci koji su javni po zakonu i drugim propisima, kao i podaci o kršenju zakona i drugih propisa.

VIII
POSTUPAK ZA DONOŠENJE STATUTA; IZMJENA I DOPUNA STATUTA I DRUGIH OPŠTIH AKTA UDRUŽENJA

Član 45.
Osnovni opšti akt Udruženja je statut Udruženja.

Udruženje može donositi i druge opšte akte: pravilnike, odluke i poslovnike.

Opšti akti moraju biti saglasni Zakonu i statutu Udruženja.

Pojedinačni akti su odluke, rješenja, zaključci, uputstva i mišljenja.

Član 46.
Na sastancima organa upravljanja i njegovim komisijama – odborima obavezno se sačinjavaju zapisnici.

Zapisnici moraju biti istiniti i moraju odražavati tok rada sastanka i sadržavati odluke koje su donijeli organi upravljanja na svojim sjednicama.
Zapisnik pravi sekretar Udruženja.
Zapisnici moraju biti potpisani.

Inicijativu za izmjene i dopune statuta može podnijeti svaki član Udruženja.

Inicijativa se podnosi Upravnom odboru, pismenim putem i sa odgovarajućim obrazloženjem.

Utvrđeni prijedlog dostavlja se skupštini, najmanje 30 dana prije dana održavanja sjednice skupštine.

Član 47.
O izmjenama i dopunama statuta odlučuje Skupština nadpolovičnom većinom ukupnog broja članova Udruženja.

Predsjednik Udruženja potpisuje odluku o izmjenama i dopunama statuta koji se smatraju originalima i čuvaju u arhivi Udruženja.

IX
OBLIK I SADRŽAJ PEČATA I ZNAKA UDRUŽENJA

Član 48.
Pečat Udruženja je okruglog oblika, prečnika 30 mm, na kojem je ispisan puni naziv Udruženja na bosanskom jezikom: „Udruženje linijskih pilota u Bosni i Hercegovini“ i naziv na engleskom jeziku „Association of Airline pilots in Bosnia and Herzegovina“ i u čijoj sredini se nalazi znak udruženja i sjedište„Sarajevo“. Udruženje može imati i više pečata o kojim odluku donosi Upravni odbor.
Udruženje ima štambilj koji se koristi za protokol. Dimenzije štambilja su 4x3 cm. Na štambilju je latiničnim pismom napisan naziv udruženja i rubrike za: broj, mjesto i datum.                                                    


    







Član 49.

Znak udruženja predstavlja žuti trokut i plave zvijezde, ispod kojeg se nalazi avion – zrakoplov u letu.
X
USLOVI POSTUPKA ZA PRIPAJANJE, RAZDVAJANJE, TRANSFORMACIJU  I PRESTANAK UDRUŽENJA





         Član 50.

Udruženje se može spojiti, razdvojiti ili transformisati samo u drugo udruženje ili fondaciju u skladu sa zakonom. 
Odluku iz prethodnog stava donosi Skupština 2/3 većinom svih članova udruženja.

Ovom odlukom reguliše se naročito naziv i sjedište, te podjela imovine, prava i obaveze kao i druga pitanja koja se odnose na statusne promjene Udruženja.

Član 51.

Udruženje može prestati sa radom dobrovoljno ili po sili zakona. Odluku o dobrovoljnom prestanku rada Skupština donosi 2/3 večinom svih članova Udruženja.

Inicijativu za prestanak rada Udruženje može imati dati 1/3 članova Udruženja, u slučaju:

· ako se broj članova Udruženja smanji ispod broja određenog za osnivanje Udruženja,
· kada Udruženje dvije godine za redom ne provodi aktivnosti, a stanje finansijskih sredstava je na nuli,
· u drugim slučajevima utvrđenim zakonom.
Inicijativa se podnosi Predsjedniku Udruženja, koji priprema materijal za Skupštinu.

XI PRAVILA ZA RASPODJELU PREOSTALE IMOVINE U SLUČAJU PRESTANKA RADA UDRUŽENJA
Član 52.

Istovremeno sa odlukom o prestanku rada iz člana 51. ovog Statuta skupština Udruženja donosi plan likvidacije Udruženja kojim se utvrđuje raspored imovine, prava i obaveza Udruženja u skladu sa zakonom i ovim statutom, s tim što je prethodno obavezno izmiriti zakonske i ugovorne obaveze.
Preostala imovina, nakon podmirenja obaveza iz prethodnog stava će se dodijeliti drugom Udruženju koje obavlja istu ili slićnu statutarnu djelatnost. 
 XI
 PRELAZNE I ZAVRŠNE ODREDBE

         Član 53.

Tumačenje odredaba ovog statuta daje skupština Udruženja
         Član 54.

Ovaj Statut stupa na snagu danom donošenja, a primjenjivat će se od dana upisa u registar kod nadležnog ministarstva.
Sarajevo, 06.08.2007 g.
Br.: 02/07
                        






           Predsjednik Skupštine Udruženja








        Bećirević Armin. Ing

